It-Tielet Laqgħa ta’ Eugenio Scalfari f’Dar Santa Marta.

Rapporat tal-Intervista li l-Papa Franġisku ta lil Eugenio Scalfari,

Fundatur tal-Ġurnal, La Repubblica

Il-Ħadd, 13 ta’ Lulju 2014.

Waqt intervista oħra mal-eks-editur u fundatur tal-ġurnal Taljan, “La Repubblica” Eugenio Scalfari, il-Papa Franġisku semma’ numru ta’ kwistjonijiet inkluż il-pedofilja fi ħdan il-Knisja, il-mafja, l-edukazzjoni taż-żgħar u l-għerf.

F’artiklu li ġie ppublikat  il-Ħadd 13 ta’ Lulju 2014, fil-ġurnal “La Repubblica” Scalfari jgħid li din kienet it-tielet żjara tiegħu fid-Dar Santa Marta fil-Vatikan biex jagħmel konverżazzjoni miftuħa mal-Papa.

Il-Pedofelija fost il-Kleru.

Scalfari jirrappporta li l-Papa Franġisku hu sensittiv ħafna u mħasseb mhux ftit minħabba l-kwistjoni tal-pedofilja fi ħdan il-Knisja.  Il-ġurnalista jistqarr li l-biex iserraħlu rasu, il-Papa Franġisku wrieh li xi rapporti juru li hemm perċentaġġ żgħir ta’ tnejn fil-mija tas-saċerdoti fil-Knisja li huma mċappsin bil-pedofilja.  Imma Franġisku jqis din iċ-ċifra bħala waħda estremament serja u inaċċettabbli.

Dwar l-istess problema, l-Papa jikkundanna bil-qawwa lill-membri li fil-Knisja jżommu siekta jew fil-moħbi jagħtu kastigi mingħajr ma jikkundannaw dan l-att kriminali pubblikament.  U l-Papa afferma mill-ġdid l-intenzjoni tiegħu li jkompli jaffronta mingħajr kompromessi din il-problema li hu sejħilha “il-lebbra tal-pedofilja”.

Il-Problema tal-Mafja.

Scalfari jkompli jgħid li tħassib kbir ieħor tal-Papa hu l-problema tal-mafja u fi ħsiebu jkompli jikkundannaha mingħajr waqfien.  Franġisku jixtieq ukoll li jifhem aħjar kif taħseb il-mafja u kif il-mafjużi jistqarru u jipprattikaw ir-reliġjon tagħhom.

Ir-Responsabiltà tal-Ġenituri li jedukaw lill-Uliedhom.
Il-Papa kellu ħafna xi jgħid dwar l-edukazzjoni u wera li hu dispjaċut minħabba li fis-soċjetà tal-lum donnu jidher li din ir-responsabbiltà m’għadhiex aktar tal-ġenituri.  Spiss, qal il-Papa, il-ġenituri huma wisq ippreokkupati  b’affarijiet u dmirijiet oħra u dan hu nuqqas serju għax li teduka liż-żgħar ifisser li takkumpnajahom bl-imħabba lejn it-tajjeb, tinkoraġġixxi u tistimola lit-tifel jew lit-tifla, huma u jibnu l-personalità tagħhom u r-relazzjoniet tagħhom mal-oħrajn.  Franġisku jgħid li l-edukazzjoni tat-tfal tixbaħ il-kura li  wieħed jagħti lil roqgħa fjuri billi jħarisha mit-temp ħażin u jerqed il-parassiti li jistgħu jagħmlulha l-ħsara.

Maħfra u Rikonċiljazzjoni.

Fost affarijiet oħra li tkellem dwarhom il-Papa tul il-konverżazzjoni tiegħu ma’ Scalfari kien hemm ukoll it-tema tal-maħfra u r-rikonċiljazzjoni.  Għall-mistoqsija ta’ Scalfari dwar il-valur tal-indiema fi tmiem il-ħajja, forsi minħabba l-biża’ ta’ dak li jistenna lil dak li jkun wara l-mewt, il-Papa wieġeb “Alla jaf”.

Hu osserva li aħna ma nistgħux niġġudikaw jekk dik l-indiema tkunx vera jew falza, imma Alla jaf u jiġġudika.  U dan jgħodd ukoll, kompla jgħid Franġisku, għal dawk jagħmlu l-ħsara b’intenzjoni tajba għax jaħsbu li qed jagħmlu s-sewwa.

Alla jistabbilixxi l-liġijiet tiegħu – osserva Franġisku – u mhux il-bniedem.  Aħna nafu li Alla ħalaq lill-bniedem u għaliH m’hemm xejn mistur għax dan hu dak li qalilna Kristu.

Dwar it-tema tal-ħażen u l-kuxjenza l-Papa Franġisku qal li għandna nistudjaw il-Kotba tal-Għerf li nsibu fil-Bibbja u l-Evanġelji.  Franġisku juri li dawn fihom ċerti mistoqsijiet ċentrali għat-teoloġija imma wkoll għall-kultura moderna, u dan, saħaq il-Papa, kien wieħed mill-punti ewlenin tal-Konċilju Vatikan II.

Kummenti ta’ Padre Federico Lombardi dwar ir-rapport tal-intervista.

F’komunikat dwar dan l-artiklu li deher fil-ġurnal “La Repubblica”, il-kelliem tal-Vatikan Padre Federico Lombardi ċċara xi punti u qal li l-artiklu twil li deher fil-gażżetta kien riżultat ta’ konverżazzjoni kordjali għall-aħħar fi klima ta’ ħbiberija bejn il-Papa u Scalfari.  Huwa artiklu interessanti ħafna li jitkellem dwar il-feriti tal-abbuż sesswali fuq il-minuri u l-attitudni tal-Knisja lejn il-mafja.

Padre Lombardi żied, li bħalma ġara f’okkażjonijiet simili, Scalfari jikkowta kliem dirett tal-Papa bl-użu tal-virgoletti, imma l-ġurnalista jorbot biss fuq il-memorja għax il-konverżazzjoni la kienet irrekordjata u lanqas ittieħdu noti waqt li kienet qed issir.  Minbarra dan, il-Papa ma jiċċekkjax jew jirrevedi l-artiklu qabel ma’ dan jiġi pubblikat.

Għalhekk, kiteb Padre Lombardi, dan l-artiklu ma jistax jitqies bħala intervista fis-sens regolari tal-kelma għax il-mistoqsijiet tal-ġurnalista u t-tweġibiet tal-Papa ma nktibux kelma b’kelma.  Dwar dan wieħed irid joqgħod attent b’mod speċjali meta jara ċerti kwotazzjonijiet li jistqarru li hemm kardinali fost il-pedofili, u meta l-Papa jiġi rappurtat li qal li se jsib soluzzjoni dwar iċ-ċelibat tas-saċerdoti.

Padre Lombardi jgħid li l-artiklu li deher fil-ġurnal “La Repubblica” jagħti wieħed x’jifehm li dawn kienu stqarrijiet magħmulin mill-Papa imma, b’mod kurjuż, il-virgoletti qegħdin fil-bidu tal-paragrafu imma mbagħad ma jingħalqux fl-aħħar, u, staqsa l-kelliem tal-Vatikan: tgħid dan kien difett tal-memorja jew għarfien espliċitu li l-qarrej li jibla’ kollox kien qiegħed jiġi manipulat?
Ħajr lill-Kamra tal-Ahbarijiet ta’ Radju Marija.
